
MINUTI

IĊ-CHAIRPERSON (Onor. Rosianne Cutajar): Nagħti merħba lil kull min hawn preżenti għal din il-laqgħa. Bħal kull laqgħa oħra ta’ dan il-Kumitat, din il-laqgħa qiegħda tiġi video streamed u se tkun trażmessa wkoll fuq l-istazzjon tat-televiżjoni tal-Parlament fi stadju ulterjuri. Illum se nkun qiegħda nippresjedi din il-laqgħa minflok l-ex-kollega tiegħi ta’ dan il-Kumitat, Dr Etienne Grech, li mexxa dan il-Kumitat għal dawn l-aħħar snin u li f’dan il-perjodu ddiskuta diversi temi ta’ natura importanti fl-interess taċ-ċittadini Maltin u Għawdxin. Nixtieq nibdew din il-laqgħa tal-lum billi nsellmu lil Dr Etienne Grech u nirringrazzjawh tal-ħidma parlamentari tiegħu kollha, kemm tal-ħidma li ta fid-distrett tiegħu, kif ukoll tal-ħidma li wettaq fil-Kumitat Permanenti dwar l-Affarijiet Soċjali.

L-Onor. David Agius.

ONOR. DAVID AGIUS: L-ewwel laqgħa li ppresieda Dr Etienne Grech kienet fid-9 ta’ Awwissu, 2017. F’isem l-Oppożizzjoni jiena wkoll nixtieq nirringrazzjah tax-xogħol kollu li wettaq f’dan il-Kumitat. Jiddispjaċini ngħid li tlifna kollega u nawgurawlu fid-deċiżjoni li ħa li ma jibqax aktar Deputat Parlamentari. Nixtieq ukoll nirringrazzjah tax-xogħol kollu li wettaq kemm f’dan il-Kumitat kif ukoll fil-Parlament. 

IĊ-CHAIRPERSON: Hawn iktar kummenti? Is-Segretarju Parlamentari Deo Debattista.

ONOR. DEO DEBATTISTA (Segretarju Parlamentari għall-Protezzjoni tal-Konsumatur, Indafa Pubblika u s-Sostenn tal-Belt Kapitali): Jien ukoll nixtieq nirringrazzja lil Dr Etienne Grech tax-xogħol li għamel f’dan il-Parlament, li ħafna minnu ma jidhirx imma kien f’ħafna Kumitati oħra. Dr Grech għamel ħafna xogħol ukoll għall-Parlament u għall-poplu Malti barra minn xtutna, fejn attenda għal diversi delegazzjonijiet. Għalhekk nixtieq nawguralu suċċess biex ikompli bil-professjoni tiegħu. 

IĊ-CHAIRPERSON: L-Onor. Maria Deguara.

ONOR. MARIA DEGUARA: Nixtieq nirringrazzja lil Dr Etienne Grech għaliex apparti milli huwa kollega fil-professjoni medika u anke hawnhekk fil-Parlament, kien ta’ gost li naħdem miegħu għaliex dejjem kien imexxi l-laqgħat ħarir. Nawguralu kull suċċess fil-professjoni tiegħu jew jekk se jieħu xi pożizzjoni oħra aktar ‘il quddiem. 

IĊ-CHAIRPERSON: Aktar kummenti? L-Onor. Ivan Bartolo.

ONOR. IVAN BARTOLO: Nixtieq nieħu din l-opportunità sabiex nirringrazzja lil Dr Etienne Grech, l-ewwel nett tal-ħbiberija sinċiera tiegħu li ilha s-snin u anke għaliex f’dan il-Kumitat, kull meta tajna xi ideat mill-ewwel kien ikun lest li jilqa’ dawn is-suġġerimenti u kien jilqa’, jisma’ u jattwa billi nressqu l-aġenda ‘l quddiem. Nirringrazzjah ħafna u nixtieq nurih ukoll is-solidarjetà tiegħi.

IĊ-CHAIRPERSON: Aktar kummenti? L-Onor. David Agius.

ONOR. DAVID AGIUS: Sinjura President, irridu nifirħu lilek ukoll. 

IĊ-CHAIRPERSON: Grazzi ħafna. Huwa pjaċir tiegħi li nippresjedi dan il-Kumitat għaliex huwa għal qalbi ħafna minħabba d-diversi suġġetti li jitratta. Ngħaddu issa għall-konferma tal-Minuti.

Il-Minuti tal-Laqgħat Nri 36 u 37 li saru nhar l-Erbgħa, 26 ta’ Awwissu u nhar it-Tlieta, 29 ta’ Settembru 2020 ġew ikkonfermati.

KORRISPONDENZA

IĊ-CHAIRPERSON: Nixtieq ninformakom li rċevejna din il-korrispondenza mingħand is-Sur Joe Gerada u mingħand Dr Lara Said, li tinsab għaddejja mill-marda kiefra tal-kanċer u li qajmet mistoqsijiet u punti tassew importanti. 

Ittra mingħand is-Sur Joe Gerada datata 2 ta’ Ottubru 2020;


Ittra mingħand Dr Lara Said datata 6 ta’ Ottubru 2020.


Nixtieq inqiegħed ukoll fuq il-Mejda tal-Kumitat dan ir-rapport annwali tal-Parole Board:

Rapport Annwali (Parole Board) 2019

DISKUSSJONI MAL-FONDAZZJONI NANNIET MALTA

IĊ-CHAIRPERSON: Ngħaddu issa għad-diskussjoni tal-lum u għalhekk nistieden lis-Sur Philip Chircop sabiex jingħaqad magħna madwar il-mejda, jippreżenta lilu nnifsu u jgħidilna wkoll xi ħaġa dwar il-Fondazzjoni Nanniet Malta qabel ma jagħtina l-preżentazzjoni tiegħu.  

IS-SUR PHILIP CHIRCOP (President tal-Fondazzjoni Nanniet Malta): L-ewwel nett nixtieq nirringrazzjakom ta’ din l-istedina, b’mod partikolari għaliex smajt li qegħdin full house llum. Dan juri rispett kbir u apprezzament lejn dak li se niddiskutu llum. Infakkar li l-Fondazzjoni Nanniet Malta ilha mwaqqfa għal dawn l-aħħar seba’ snin, proprjament twaqqfet fit-23 ta’ Settembru, 2013. L-Ispeaker Anġlu Farrugia malli kellimtu fil-15 ta’ Awwissu qalli mill-ewwel li se jagħtina l-għajnuna tiegħu u fil-fatt żamm kelmtu għaliex kemm ilha mwaqqfa din il-fondazzjoni, kull sena f’Jum in-Nanniet, nagħmlu l-Parlament tan-Nanniet. Mhux biss imma sitt xhur wara, dan il-Parlament, unanimament approva li t-tieni Ħadd ta’ Ottubru jkun Jum in-Nanniet f’pajjiżna. 

Rajna apprezzament ukoll mill-ogħla istituzzjoni tal-pajjiż, kemm mill-Parlament u kemm mill-President ta’ dak iż-żmien, l-Emeritus Marie Louise Coleiro Preca, fejn fuq inizjattiva tagħha llum in-nanniet għandhom monument iddedikat għalihom. Dan niftaħar bih għaliex għandna monumenti ta’ eks prim ministri, presidenti, eċċ. u l-Istat ħass il-bżonn ukoll li jkun hemm dan l-apprezzament permezz ta’ monument għan-nanniet għall-irwol li jwettqu fis-skiet b’mod volontarju. 50% tal-volontarjat huwa xogħol li jsir mill-azjani u aħna nagħmlu differenza. Issa mhux in-nanniet kollha huma anzjani u mhux l-anzjani kollha jistgħu jkunu nanniet. Għandi ħuti reliġjużi fis-Soċjetà tal-Mużew li jieħdu ħsieb it-tfal tat-tfal tagħna u t-tfal ta’ ħaddieħor u mhumiex nanniet! Kważi kważi dawn qegħdin jagħmlu xogħol iktar minna u ta’ dan aħna grati lejhom. Grati wkoll għal dan l-apprezzament. 

Bħala Fondazzjoni għamilna petizzjoni u fil-fatt din il-laqgħa hija wkoll riżultat ta’ dik il-petizzjoni. Iltqajna xi darbtejn mal-Kumitat Permanenti dwar il-Petizzjonijiet u dakinhar fakkart li l-Qorti Ewropea ddeċidiet b’mod pożittiv favur nanna li fil-Bulgarija ressqet rikors quddiem il-Qorti Ewropea għaliex kienet qed tiġi mċaħħda milli tara n-neputi tagħha li kien qiegħed jgħix il-Greċja. Din rebħet dan il-każ u l-Qorti ddeċidiet li din in-nanna mill-Bulgarija tista’ tmur fil-post li huwa r-residenza permanenti tat-tifel fil-Greċja, fejn kien qiegħed joqgħod ma’ missieru. Ovvjament il-ġenituri ta’ dan it-tifel kienu separati. Allura din in-nanna rebħet il-każ, bid-dritt li tatha l-Qorti, li żżur lin-neputi tagħha u viċi versa. 

Jiena nitkellem fuq in-nanniet, però hawnhekk xtaqt li kelli miegħi lit-tifla li għandha l-OneVoice Malta li jagħtu vuċi lit-tfal. Ħafna drabi ninsew li t-tfal għandhom dritt sagrosant quddiem iċ-Charter tad-Drittijiet tat-Tfal u permezz ta’ liġijiet oħrajn, li jżuru lill-ġenituri tagħhom meta jkunu separati u li jżuru l-extended family tagħhom, li huma n-nanniet. Jekk dan neħduh mill-binarju tat-tfal suppost m’hemmx diffikultà għaliex dawn il-povri tfal jispiċċaw ballun bejn il-ġenituri li jkunu qegħdin fi stadju ta’ separazzjoni u jkun hemm min irid ipattiha lill-kunjata, jew ikun hemm min irid ipattiha lil ommu u lil missieru għax forsi jkunu taw xi pariri jew inkella jwaħħlu fina n-nanniet li forsi nkunu ndħalna żżejjed jew li qegħdin inrabbuhom aħna! Imma żgur li ma tagħtiniex tort għaliex in-neputijiet tagħna, minn ġuf ommhom, jispiċċaw f’ħoġorna u jkollna nżommuhom aħna biex il-ġenituri jkunu jistgħu jibqgħu jaħdmu t-tnejn. Illum qam pandemonju fil-pandemija dwar x’se jagħmlu t-tfal! Se jmorru għand in-nanniet jew le? Il-Professur Charmaine Gauci qalet li huwa riskjuż li t-tfal imorru għand in-nanniet. Għandek tfal li ma jattendux l-iskola u n-nanniet jibdew jindukrawhom mis-7.00 a.m. minflok mis-2.30 p.m.! Dan huwa x-xenarju li ninsabu fih aħna.  

Jien dejjem qed nitkellem fuq dawk in-nanniet li huma idonei u mhux fuq dawk in-nanniet li joħolqu l-problemi u li sfortunatament bl-indħil tagħhom, bin-negliġenzi tagħhom, bin-nuqqas ta’ għarfien u bin-nuqqas ta’ edukazzjoni ... U din il-Fondazzjoni għalhekk waqqaftha għaliex huwa importanti li nedukawhom lin-nanniet, mhux biex jagħmlu l-GCEs imma biex naraw kif inkampaw fiż-żmenijiet tal-lum, bit-teknoloġija moderna u bl-iżvilupp tal-ħajja soċjali tal-familja. Imma dawk in-nanniet li qatt ma kellhom tort imma sempliċement għax isseparaw it-tfal tagħhom jispiċċaw jeħlu huma għax l-omm tmur għand il-familja tagħha imma ma tmurx għand il-familja tar-raġel tagħha! 

Kellna każ ta’ nanna li llum għandha żewġ cancers u li din tkellmet fil-Parlament tan-Nanniet. Issa aħna meta nagħmlu l-Parlament tan-Nanniet ma jfissirx li qegħdin nagħmluh biex nagħmlu xi show  jew biex noqogħodu nparlaw biss u ma jsir xejn! Din in-nanna tilfet lil binha u spiċċat tilfet ukoll lin-neputijiet! Ovvjament jien jekk mietet il-mara se mmur għand ommi u mhux għand il-kunjata. Allura din in-nanna xtaqet twassal l-esperjenza tagħha. And so I took the cue u fuq pariri ta’ ħaddieħor, inkluż tal-Ispeaker, għamilna din il-petizzjoni li ffirmawha 2,000 ruħ. Aħna għandna 2,000 nanniet reġistrati magħna u fuq il-facebook page tagħna għandna eluf aktar.  

IĊ-CHAIRPERSON: Toffru servizzi speċifiċi? Jiġifieri jekk ikun hemm nannu jew nanna li jixtiequ jingħataw xi servizz partikolari, intom tagħtu servizzi one-to-one lil dawn in-nanniet?

IS-SUR PHILIP CHIRCOP: Iva, però nistqarr li ma rridux inkunu prużuntużi għax avolja aħna nanniet u avolja għandna dak il-patrimonju tal-esperjenza tal-ħajja u għandna l-università tat-triq u tal-familja, imma aħna m’aħniex esperti f’kollox. Ngħid għalija jiena bniedem kwalunkwe, eks bankier, jiġifieri la jien avukat, la jien psikologu u ma jien xejn, però f’dawn is-seba’ snin tgħallimt ħafna - ma rridx ngħid iktar minn dawn in-nies - għax għandi hands-on experience. Pereżempju għandna l-Befriending Pogrammes. Kulma nagħmlu huwa indirizzat lejn is-solitudini, l-abbandun u l-iżolament tan-nanniet tagħna. Hemm maġġoranza tajba ta’ nanniet li huma romol, kemm irġiel u kemm nisa, li mingħalihom li issa li għandhom il-ħin fuq idejhom se jkunu jistgħu jiddedikaw iktar ħin għall-familja tagħhom u biex jgħinu lit-tfal tagħhom fit-trobbija tat-tfal, però sfortunatament it-tfal tagħhom jgħidulhom biex iżommulhom it-tfal imma m’għandhomx jindaħlulhom! 

Hawnhekk mhux qed ngħid xi jgħidu uliedi avolja mhux neżlin mis-sema imma lanqas jien mhu nieżel mis-sema għax għandi d-dnubiet tiegħi wkoll u għandi d-difetti tiegħi! Fuq kollox jien bniedem tad-demm u l-laħam, però jgħidulek biex ma tistennix li se jrabbu lil uliedhom kif trabbew huma! Issa dawn ikunu laħqu fil-professjoni tagħhom permezz tas-sagrifiċċji kbar li nkunu għamilna aħna meta konna qegħdin inrabbuhom. Aħna konna niċċaħdu mill-affarijiet u llum huma għandhom djar aħjar minn tagħna! Ovvjament irridulhom kull ġid possibbli u noqogħdulhom mat-tfal għaliex nafu li għandhom bżonn l-għajnuna biex ikunu jistgħu joħorġu jaħdmu. Illum mhuwiex kapriċċ li ż-żewġ ġenituri jaħdmu u dan jagħmluh għall-ġid tal-familja. 

Pereżempju dan l-aħħar ġejt mitlub immur inżur anzjan minn social worker fl-Isptar Karen Grech li kienet qiegħda tieħu ħsiebu. Dan l-anzjan ta’ ċerta età ma kienx bedridden imma kien f’wheelchair għax ma kienx daqshekk stabbli u kien qed jokkupa sodda hemmhekk sakemm il-Gvern isiblu post f’dar tal-anzjani. Jien mort inżuru u xtaq li nieħdu ritratt flimkien. Jien kont bil-ħsieb li se nibqgħu mmorru nżuruh u kont se nibgħat ukoll lin-nies tagħna ħalli jagħmlu daqsxejn ħbieb miegħu, kwarta kollox minħabba l-pandemija. Dan l-anzjan qalli li xtaq li jkollu ftit tal-kumpanija għax ma kellu lil ħadd f’Malta u għalhekk għedtlu li issa għandu lilna. La qaluli bih jien irrispondejt avolja qiegħed nirriskja u wieħed irid jikkonsidraha din il-biċċa wkoll! U minn hawnhekk insellem lill-frontliners kollha li qegħdin jieħdu ħsieb l-anzjani tagħna għax din mhijiex ċajta! 

Dak ir-ritratt li ħadt ma’ dak l-anzjan tellajtu facebook u wara għaxart ijiem, għall-grazzja t’Alla, xi ħadd semagħna u dan l-anzjan ġie trasferit fir-residenza ta’ St Vincente de Paule. Hemmhekk konna ta’ ġid mhux għal dak l-anzjan personali għax hu kien qiegħed tajjeb l-Isptar Karen Grech imma l-Gvern iffranka sodda minn hemmhekk li seta’ jużaha ħaddieħor li kien aktar fil-bżonn. U dak l-anzjan sab ruħu San Vinċenz fejn hemmhekk l-anzjani jiġu ndukrati tajjeb ħafna. Aħna nipprovaw nikkoperaw u dawn il-Befriending Programmes nagħmluhom biex nindirizzaw is-solitudini. 

L-anzjani jċemplulek fuq iċ-ċaħda tat-tfal. L-iktar li ċempluli nies hu għax ikunu mċaħħda milli jaraw lin-neputijiet tagħhom u aħna nassistuhom. Pereżempju ġieli jkellmuna preżentaturi u jistaqsuna jekk għandniex xi nanna li tixtieq tirrakkonta l-esperjenza tagħha fuq dan is-suġġett u għalhekk aħna nibagħtulhom dawn in-nanniet.  Din in-nanna partikolari tkellmet fuq kif wara li rabbiet it-tarbija hi ġiet imċaħħda minnha f’salt wieħed għax il-boyfriend tat-tifla ddeċieda li t-tarbija ma jġibuhiex aktar għandha! Imbagħad dawn isseparaw f’daqqa u spiċċat kellha tieħu ħsieb tat-tifla tagħha u tan-neputija wkoll! Issa aħna ma nafux ngħidu le. They play with our emotions, kif qegħdin jagħmlu issa fil-pandemija, fejn in-nanniet mhux kapaċi jgħidulhom le. Kien għalhekk li tlabt lil Professur Charmaine Gauci sabiex tagħtina linji u protokolli ċari għax in-nanniet, – u minn hawnhekk insellem lin-nanniet kollha – tant għandhom qalbhom tajba li jinsew saħħithom, jinsew li qegħdin jeżistu u jinsew kollox, bil-konsegwenza li jistgħu jipperikolaw saħħithom sabiex ikomplu jżommu lin-neputijiet. Jien m’iniex kontra li nżommu n-neputijiet magħna imma fiċ-ċirkostanzi din hija xi ħaġa perikoluża. L-ewwel trid tibża’ għal saħħtek u mbagħad inkun nista’ nibża’ għalik u għal saħħet it-tfal tiegħi u saħħet in-neputijiet.

Dwar din taċ-ċaħda wasalna fi stat li kellna xi ħaġa għaddejja mal-Kumitat Permanenti dwar il-Petizzjonijiet, u grazzi għall-Ispeaker, li ltqajt miegħu l-ġimgħa l-oħra, f’salt wieħed irċevejna dan l-invit min-naħa ta’ dan il-Kumitat biex niddiskutu din il-petizzjoni. Li xtaqt ngħid hu li ladarba hemm preċedent fil-Qorti Ewropea, u ladarba dan l-aħħar kien hemm deċiżjonijiet mill-Qorti Ewropea favur il-privat, u sfortunatament l-Istat tilef ċerti kawżi u allura l-Istat kellu joqgħod għalihom! Hawnhekk qiegħed nirreferi għall-housing fejn id-deċiżjonijiet meħuda mill-Qorti Ewropea are being acknowledged. Issa tajjeb jew ħażin, il-Gvern, l-Istat jew il-prosekutur tilef dawn il-kawżi u rebaħhom il-privat u qed jagħmlu r-rikorsi fil-Qorti biex jieħdu l-proprjetà tagħhom lura għax kienu qegħdin jitħallsu bil-boqxiex ta’ 50 sena ilu! Well and good imma ma naqbilx li l-maġġoranza ta’ min qed jispiċċa bla saqaf huma nies anzjani! Dawn dak iż-żmien kellhom 20 sena, issa għaddew 50 sena minn fuqhom u llum għandhom 70 sena! What is good for the goose, is good for the gander. Jiġifieri ma rridux nimxu with two weights, two measures!

Għandek preċedent qawwi approvat mill-Qorti Ewropea, fejn qed tgħid li wara li semgħet ix-xhieda tagħha ... Ovvjament ikunu semgħu x-xhieda tal-ġenituri għax ma ħallewhiex tibqa’ tara lit-tifel tagħha u semgħet lin-neputi wkoll u din in-nanna rebħet. Allura l-Gvern x’qed jistenna?! Aħna pajjiż Ewropew u n-nanniet kollha Ewropej! Nhar il-Ħadd li għadda ltqajt mal-Prim Ministru u l-ġimgħa l-oħra għamilt maratona sħiħa bħala anzjanità attiva b’differenza. Fejn qabel kont nieħu lin-nanniet fuq il-muturi, insiefru, nagħmlu line dancing u dinner dances, issa dawn l-affarijiet kollha ma nistgħux nagħmluhom. U għalhekk għedt li rrid nikkomemora l-anzjanità attiva b’mod differenti u ltqajt mal-Ispeaker, mal-President ta’ Malta, mal-Prim Ministru, mal-Kap tal-Oppożizzjoni, mal-Onor. Maria Deguara, mas-Segretarju Parlamentari Silvio Parnis kif ukoll mal-Kummissarju tal-Anzjani. Dan huwa wkoll sinjal ċar li dawn in-nies qegħdin japprezzaw x’qegħdin nagħmlu għaliex li kieku Philip Chircop u l-Fondazzjoni tiegħu hija laqxa, hija non-entità, żgur li ħadd ma kien jinteressa ruħu fina.

Onorevoli Membri preżenti, għalfejn m’għandniex nibdew dan il-proċess ladarba għandna dan il-preċedent? M’iniex qed ngħid li din hija xi ħaġa li se ssir mil-lum għal għada. Nistgħu nagħmlu Private Members Bill li l-Ispeaker semmieli kif hu diġà ressaq ħames liġijiet permezz ta’ Private Members Bill. U nibdew il-proċess biex fl-aħħar naslu. 

IĊ-CHAIRPERSON: Hawn mistoqsijiet? L-Onor. David Agius.

ONOR. DAVID AGIUS: Sur Chircop, naħseb hemm bżonn li mmorru fil-konkret. B’rabta mal-ittra li għandna tas-Sur Joe Gerada minn Ħaż-Żabbar li titratta l-ulied, il-ħlas tal-manteniment u jekk xi parti mill-ġenituri ma tarax lit-tfal, u fejn qiegħed jitlob ukoll tibdil fil-liġijiet tagħna, nixtieq li nagħmlu eżerċizzju fejn naraw id-deċiżjoni tal-Qorti Ewropea li semmejt inti Sur Chircop, u jkollna kopja tagħha f’dan il-Kumitat. Nissuġġerixxi wkoll li l-laqgħa tal-lum tiġi transcribed u ngħadduha lill-Kummissarju tat-Tfal kif ukoll lill-Kummissarju tal-Anzjanità Attiva ħalli jagħtuna l-feedback tagħhom dwar dan is-suġġett. 

Jiena naħseb li din irridu narawha wkoll mill-aspett tat-tfal. Nemmen ħafna fid-dritt tat-tfal li jaraw lin-nanniet tagħhom u nżid ukoll li jaraw lill-extended family tagħhom bħal pereżempju z-zijiet, xi ħaġa li semmejtha wkoll mal-Kummissarju tat-Tfal. Inħoss ukoll li l-kuġini jifformaw parti mill-isfera Maltija. Allura jekk bis-saħħa ta’ dak li qed jagħmel is-Sur Chircop nestenduha ftit ukoll mhux biss għan-nanniet imma forsi wkoll indaħħlu z-zijiet u l-kuġini ... Issa naraw il-wording kif jista’ isir u f’dan kollu jkollna l-għajnuna tal-Avukat Ġenerali biex inkunu nistgħu nressqu lill-Gvern jew lil dan il-Parlament Private Members Bill jew xi ħaġa oħra, naraw xi qbil ikun hemm u safejn jirnexxilna naslu flimkien. U b’hekk inkunu nistgħu nagħmlu dan l-ewwel pass, jiġifieri li jkollna xi ħaġa strutturata li biha nibdew nagħmlu l-passi meħtieġa u mhux inħalluha fl-ajru, tgħaddi minn dan il-Kumitat u mbagħad ninsewha.

Irridu nieħdu azzjoni konkreta u naraw x’għandhom xi jgħidu l-Kummissarju tat-Tfal kif ukoll il-Kummissarju tal-Anzjani u jkollna f’idejna d-deċiżjoni tal-Qorti Ewropea. Jekk hemm bżonn ikollna abbozz min-naħa tal-Avukat Ġenerali jew minn avukat li jifhem f’dan il-qasam u nipproponuha. Naraw ftit jekk għandniex il-fakultà bħala persuni li l-Parlament jista’ jipprovdi biex litteralment jekk ikun hemm bżonn niktbu l-liġi aħna. Hawnhekk aħna m’aħniex avukati u allura rridu lil xi ħadd jassistina se mai biex inwasslu u naslu għal dan il-punt. Naraw nistgħux nieħdu l-opinjoni ta’ dawn il-persuni mhux biss fuq dak li qal is-Sur Chircop hawnhekk imma anke fuq l-extended family u fuq il-kwestjoni tal-manteniment li qed jiktbilna dwaru s-Sur Joe Gerada. 

Qabel nikkonkludi nixtieq li bħala Kumitat nibagħtu ittra ta’ acknowledgement kemm lis-Sur Joe Gerada kif ukoll lil Dr Lara Said  biex ngħidulhom li aħna rajna l-ittri tagħhom u se nitolbu l-parir fuq dak li qegħdin jiktbulna dwaru. Rigward dak li kitbitilna Dr Said nistgħu forsi nieħdu r-reazzjoni tas-Sinjura tal-President li tieħu ħsieb il-Malta Community Chest Fund u tgħidilna ftit x’inhi l-pożizzjoni llum. U jekk nistgħu wkoll naraw ftit x’inhi l-pożizzjoni tal-Gvern illum fuqha. Jidher li din l-ittra ntbagħtet ukoll lill-Ministru tas-Saħħa, però bħala Kumitat nixtiequ nkunu nafu x’reazzjoni hemm dwarha. Pereżempju jgħidulna li s-sitwazzjoni llum hija din u jgħidulna x’jista’ isir biex fil-każ aħna bħala Kumitat nagħmlu s-suġġerimenti tagħna biex kif qalet Dr Said stess, “I just want somebody of you to care enough for me and all other citizens”, nassigurawha li aħna bħala Kumitat we care. Allura nistgħu nibagħtulha acknowledgement jekk ovvjament hawn qbil mill-kollegi.

IĊ-CHAIRPERSON: Bla ebda dubju. Ma nafx jekk hawnx kollegi oħrajn li jixtiequ jistaqsu xi ħaġa? Sur Chircop, forsi tista’ tgħidilna ftit jekk għandkomx xi pjanijiet futuri, anke vis-à-vis l-COVID-19. Naf li qegħdin ftit limitati f’dak li tistgħu torganizzaw minħabba r-restrizzjonijiet preżenti u anke għaliex intom, fl-aħħar mill-aħħar, taqgħu fil-kategorija tal-vulnerabbli imma tista’ tgħidilna ftit xi proġetti għandkom għall-futur? 

IS-SUR PHILIP CHIRCOP: Sinjura President, qabel xejn nixtieq nippreċiża ċerti affarijiet li semma tant tajjeb l-Onor. David Agius, fis-sens li fil-petizzjoni, fil-kors taż-żewġ laqgħat li għamilna mal-Kumitat Permanenti dwar il-Petizzjonijiet, – naħseb l-Onor. Ivan Bartolo kien preżenti dakinhar – meta semmejt din tal-Ewropa waqafna bil-viżjoni li l-Kumitat kellu jindaga ftit dwar din id-deċiżjoni tal-Qorti. Meta ltqajt mal-eks Prim Ministru Joseph Muscat jiena kont diġà għamilt naqra soundings u wasal għal widnejja li kemm lill-Ministru ta’ dak iż-żmien, kif ukoll lill-Kummissarju għat-Tfal, kien hemm ħafna nies li avviċinawhom u kienu kollha tal-istess fehma ... Issa din mhux kritika, fis-sens kemm kellhom il-fehmiet tagħhom, kienu tal-istess fehma, kif għedt inti ... Anzi llum m’azzardajtx insemmi zijiet u kuġini kif għamilt inti Onorevoli u li jagħmel sens. Għaliex qed ngħid hekk? 

Ir-risposta li waslitli through the grapevine kienet li jekk tiftaħ il-bieb għan-nanniet se tiftaħ għal kulħadd. Jien ma narahiex hekk, però anke jekk stess dik il-preżunzjoni hija valida, u jien flimkien mal-ex Prim Ministru tkellimna dwarha u għamilna madwar 50 minuta nitkellmu Kastilja. Dakinhar qalli li jinstab xi ftit xettiku għax se tieħu fit-tul imma jien għedtlu li ma kontx qed nippretendi li ssir mil-lum għal għada. Għedtlu li jekk inti se tiftaħ il-bieb u ma tridx li jgħaddi n-nemus, trid tagħmel il-wire netting mal-bieb! U skont kemm tagħmilhom kbar jew żgħar it-toqob se tippermetti lin-nemus jew il-friefet jgħaddu. Jiġifieri tiddeċiedi inti xi tħalli jidħol. Allura mhux bl-iskuża li jekk niftħu għaz-zijiet se jqumu z-zijiet l-oħra u l-pro-zijiet, eċċ, u n-nanniet jibqgħu jsaffru meta huma l-protagonisti tal-weġgħat li qed ikollna! Fil-fatt li qed jiġri hu li ma nieħdux lit-tfal għand in-nanniet imma z-zijiet xorta qegħdin igawduhom għax huma mhumiex involuti fl-equation tas-separazzjoni tal-ġenituri! 

Mela aħna qegħdin inrabbu lin-neputijiet tagħna, qed ikollhom iktar għożża u n-nanniet jgħidulek li ilhom ma jaraw lin-neputijiet 16-il sena, minn mindu twieldu jew mill-praċett jew mill-griżma! Bir-rispett kollu naqbel u j’alla jgawdi kulħadd imma ma rridx li nipproponi xi ħaġa hekk. J’alla tipproponuha intom u tgħaddi, imma jekk nipproponiha jien se jiġu fuqi u jgħiduli mela issa min-nanniet se ddaħħalli z-zijiet u l-pro-zijiet u sebaħ u dalam! U nerġgħu nieqfu hawnhekk. Dik waħda.  

It-tieni; dwar id-deċiżjoni tal-Qorti suppost li l-Kumitat kien qiegħed jindaga fuqha. Din mhux illum semmejtha l-ewwel darba u suppost hemm id-dokumentazzjoni li kellhom jarawha. Ma’ Dr Robert Abela kont tkellimt privatament mhux b’mod uffiċjali meta kien għadu mhuwiex Prim Ministru ta’ Malta u erġajt kellimtu nhar il-Ħadd li għadda, fejn qalli biex inħalli l-Baġit jgħaddi u nerġgħu nitkellmu. Fil-fatt wegħedni li se jaħdmu fuqha għaliex hija kwestjoni li tweġġa’ lil ħafna nies. U jien komplejt ngħidlu li din qiegħda tweġġa’ lil faxxa ta’ nies li their days are counted! Din il-mara li tkellmet fil-Parlament qalet li hi kellha żewġ kanċers u allura ma setgħetx tistenna ħamsa jew għaxar snin oħra biex tgħaddi din il-liġi jew almenu biex nibdew nagħmlu xi ħaġa fuqha! Jekk nibdew xi darba se jkun hemm tmiem. Kompliet tgħidli li hi marida u se tmut bil-piena li ma tistax tara lin-neputijiet. Ħalliha li issa rranġaw is-sitwazzjoni tagħhom u qiegħda terġa’ tarahom. 

Fil-fatt aħna intervjenejna - għax inti staqsejtni fuq jekk nintervjenux aħna f’dawn il-każijiet – anke permezz tal-avukati u l-family doctors. Imma issa ma naħsibx li għandna għalfejn indumu niddiskutu fuq x’se nagħmlu. Ejja nibbażaw fuq in-nanniet. Jekk trid tinfetaħ iktar well and good għax jien m’iniex egoist li ma nħallix lil ħaddieħor igawdi n-neputijiet jew viċi versa imma s-sitwazzjoni tal-biki hija għalina n-nanniet. Dawn aħna rabbejniehom u tajna saħħitna għalihom. Għandna pensjoni qisha tal-lastiku u hawnhekk jien nagħmel ukoll differenza bejn in-nanniet u l-anzjani l-oħra għax jekk ġej birthday trid tixtri rigal, jekk iridu jixtru l-uniformijiet nipprovaw ngħinu ... Ilbieraħ il-mara għamlet ġurnata sħiħa tiġri man-neputija biex tixtri l-kotba tal-Junior College u ma tatx każ saħħitha u ma tatx każ li jien bniedem vulnerabbli għax għandi sleep apnea, għandi d-dijabete u għandi wkoll mard tal-qalb, u li allura jekk jaqbadni dan il-virus nispiċċa six feet under jew nispiċċa gravi! Ovvjament għamlet hekk il-mara tiegħi għax tħobb lin-neputija u din hija xi ħaġa naturali. 

Issa l-pensjoni kemm tista’ iġġebbed fiha! Din hija xi ħaġa li z-zijiet m’għandhomx u lanqas anzjani oħra. Jiġifieri ejjew nikkonċentraw fuq dan il-preċedent u nikkonċentraw fuq dak li qal il-Prim Ministru meta qal li din hija materja li rridu nagħtu kasha. Jien li qed nitlob hu li ma ndumux inkarkru aktar. Meta għandna dan kollu iswed fuq abjad ejjew nibdew, jibda l-prosekutur, l-avukat, il-Membru Parlamentari, hu min hu imma xi ħadd has to set the ball rolling ħalli dawn l-eluf li qegħdin iweġġgħu ... Aħna magħna għandna 2,000 nanniet u fuqha biss jitkellmu u mhux fuq il-pensjoni! Qabel konna nitkellmu fuq il-pilloli meta nitkellmu fuq l-anzjani imma llum jistaqsuna meta se neħduhom fuq xi cruise jew meta se nsiefru jew noħorġu x’imkien. Hekk sejrin għall-grazzja t’alla. U għandna l-anzjanità attiva fejn qegħdin jikkoperaw u jikkontribwixxu fis-soċjetà tagħna. Żgur li mhijiex ċajta li 50% tal-volontarjat f’Malta jagħmluh l-anzjani! Allura m’għandniex nirrikonoxxuhom lil dawn in-nies? I think this is something like a two way traffic. And here I rest my case. Nirringrazzjakom.

IĊ-CHAIRPERSON: Sur Chircop, l-ewwelnett nirringrazzjawk tal-mod passjonat li bih titkellem dwar dan is-suġġett. Naf li dan huwa suġġett għal qalbek għax fuq kollox inti nannu wkoll u tiltaqa’ ma’ ħafna nanniet oħra li lkoll jgħaddu minn weġgħat differenti, fiċ-ċirkostanzi partikolari tagħhom. Bla dubju hawnhekk se ssib l-appoġġ tagħna bħala Kumitat. Jiena nemmen li kemm l-Onor. Maria Deguara kif ukoll l-Onor. Silvio Parnis, li huwa responsabbli mill-anzjani tagħna, jistgħu joħorġu b’ħafna punti importanti u li bihom jistgħu jwasslu sabiex ikollna qafas leġiżlattiv li jiġi mressaq fil-Parlament. Fl-opinjoni tiegħi naħseb li tkun idea tajba u xi ħaġa sabiħa li tiltaqgħu bejnietkom, inti, l-Onor. Maria Deguara kif ukoll l-Onor. Silvio Parnis u flimkien bħala Gvern u Oppożizzjoni jkun hemm qbil unanimu dwar suġġett daqstant importanti. 

IS-SUR PHILIP CHIRCOP: Prosit. Grazzi ħafna.

IĊ-CHAIRPERSON: L-Onor. Maria Deguara.

ONOR. MARIA DEGUARA: Jiena ltqajt kemm-il darba mas-Sur Chircop għaliex naħseb li ilna iktar minn erba’ snin niddiskutuha and now it’s the time li aħna, bħala Kumitat, inġibu kopja ta’ din il-kawża li qed isemmi s-Sur Chircop u nibagħtuha lill-avukati responsabbli biex jaraw legalment, skond il-Liġi Maltija, tistax tiġi rranġata u tinqata’ darba għal dejjem jekk għandniex ċans nimxu biha jew le. Kull meta niddiskutuha kulħadd jgħid li għandna nibdew naħdmu fuqha imma s’issa għadni qatt ma smajt jekk hemmx ċans li din tiġi rranġata. Jekk hija xi ħaġa li assolutament ma tistax titranġa, allura naqtgħu qalbna.

Min-naħa l-oħra nemmen li jekk nafu x’inhi l-problema, anke tal-parental deprivation, inġibu l-comparisons u naraw fejn nistgħu naddottaw, eċċ. Jiena tip ta’ persuna li jekk nista’ nimxi ngħidlek se nimxi u jekk m’hemmx ċans ngħidlek din insieha u nieqfu hemmhekk. Inutli ilna erba’ snin sejrin biha u ma wasalna mkien! Jien m’għandi xejn kontra li n-nanniet jaraw in-neputijiet għax kif qal tajjeb is-Sur Chircop, it-tfal ġieli jintużaw bħala ping-pong biex uliedhom jieħdu dak li jridu. Aħna bħala tobba nafu x’inhu jiġri. Min jaf kemm-il darba tmur it-tifla għand missierha jew għand ommha u tgħidilhom li għandha bżonn €1,000 biex tagħmel xi ħaġa u jekk il-ġenituri ma jkollhomx minn fejn jagħtuha dik is-somma din tispiċċa theddidhom bin-neputijiet u tgħidilhom li mhux se jarawhom aktar! U din hija xi ħaġa li ssir ta’ kuljum! 

[bookmark: _GoBack]Kien hemm koppja kienu se jagħlqu 40 sena miżżewġin u r-raġel xtaq imur sal-Awstralja imma t-tifla tagħhom qalet lil ommha li jekk tmur l-Awstralja ma kenitx se tarahom aktar lin-neputijiet! U dan għaliex din in-nanna kienet iżżomm it-tfal tat-tifla tagħha. Din il-mara, ta’ imbeċilli li kienet, minflok imxiet ma’ żewġha, baqgħet id-dar biex tieħu ħsieb it-tfal tat-tifla. U r-raġel bagħtilha mill-Awstralja biex jgħidilha li hu ma kienx se jinżel lura Malta talli hi għoġobha tagħżel lit-tfal u mhux lilu! Jiġifieri din il-mara, fl-età ta’ 70 sena, spiċċat waħedha u llum, li għaddew sitt snin, u t-tfal tat-tifla li kienet tieħu ħsieb issa għandhom 16-il sena, qalulha li issa m’għandhomx bżonnha aktar għax issa kapaċi jimxu waħedhom. B’hekk din il-mara spiċċat b’dipressjoni u ħlief pilloli tad-depression mhux tieħu! Jiena tlabtha biex iġġemma’ xi ħaġa tal-flus u titla’ ħdejn żewġha għax jekk dan se jsibha wara l-bieb żgur li se jerġa’ jingħaqad magħha. Dawn ma kellhomx problemi qabel imma sempliċement li r-raġel qalilha li jekk se żżomm mat-tfal hu ma kienx se jmur lura. U ried iżomm kelmtu. Dawn huma affarijiet reali li niltaqgħu magħhom kuljum.

IS-SUR PHILIP CHIRCOP: Onor. Deguara, inti semmejt il-COVID-19 u filwaqt li din tippreżenta problemi partikolari għalina, aħna qegħdin nirrispondu għas-sitwazzjoni u mhux qed nagħtu biss lip service. U dan li nixtieq jien u ċjoè li ma jkunx hemm biss lip service kemm mill-Parlament, kemm mill-għaqdiet kif ukoll min-naħa tagħna. Aħna qegħdin nintroduċu internet għal kulħadd. Tlabt lill-Prim Ministru sabiex jagħti wi-fi b’xejn lil dawk li għandhom dħul baxx għax inutili n-neputi jmur għand in-nanna u ma jsibx internet! Hekk almenu jilgħab. Issa tgħidli allura se jmur għand in-nanna biex joqgħod jilgħab? Imma almenu qiegħed hemm u qed jaraha u jista’ jistaqsiha jekk għandhiex bżonn xi ħaġa. U min-naħa tan-nanna qiegħda tieħu gost tbusu u tgħannqu avolja bħalissa l-pandemija qed iżżommna lura milli nagħmlu dan! Imma anke f’din il-pandemija qed ikollna dawn il-problemi. 

Dwar dak li semmiet l-Onor. Deguara kelli telefonati proprju fuq il-pandemija peress li ngħatajna l-parir li huwa riskjuż li nżommu n-neputijiet. U ċempliltli waħda biex tgħidli li t-tifla ġġieldet magħha u mhux se teħdilha aktar lin-neputijiet! Vilment it-tifla tagħha qaltilha “Issa tibqa’ tarahom it-tfal!” U dan kollu għax ommha qaltilha li hi issa għandha 80 sena u jkun aħjar li għalissa ma ġġibhomx aktar it-tfal. Bintha ħadet għaliha għax qaltilha hekk ommha u qaltilha li t-tfal ta’ ħuha kienet iżżommomlu. Qaltilha “Tiegħi mhux se żżomm għax għandi bżonn nibda naħdem?!” Jiġifieri ara x’dilemma qed jiġu fihom dawn in-nanniet! 

Din il-pandemija qiegħda toħloq dawn il-problemi għax aħna qegħdin nipprovaw nibżgħu għal saħħitna u minflok qegħdin niġu interpretati li qisna qegħdin nagħmlu l-preferenzi għax qabel kont inżomm it-tfal ta’ Deo u issa mhux se nżomm it-tfal ta’ David! Imma skużi issa ċ-ċirkostanzi nbidlu. Qabel kien hemm 20 każ attiv. Qabel il-pandemija konna nżommu t-tfal ta’ kulħadd. Din il-mara nzertat se tibda taħdem issa imma minflok lil ommha qaltilha għandek raġun, qagħdet issemmilha li hi kienet iżżomm it-tfal ta’ ħuha qabel! B’hekk inqala’ pandemonju u din il-povra nanna se jkollha żżomm lit-tfal bilfors biex ma taqlax l-inkwiet u se tispiċċa tirriskja saħħitha. Dik hi s-sitwazzjoni preżenti.

IĊ-CHAIRPERSON: Sur Chircop, nirringrazzjawk ħafna ta’ din il-preżentazzjoni. Min-naħa tagħna naġġornaw din il-laqgħa għal data u b’aġenda li tiġi mħabbra lilkom aktar ‘il quddiem. Nirringrazzjakom. 

Fil-5.28 p.m il-laqgħa ġiet fi tmiemha u l-Kumitat aġġorna għal data u b’aġenda li jiġu komunikati aktar tard. 

